Avgerð hjá Skatta- og avgjaldsnevdini

Mál nr.: 07-02-22-39 og 07-03-31-49

Avgerð tikin: 11.12.2007

- bilur – vinnuligur/ ikki vinnuligur 

- íløgu-mvg og skattligur frádráttur

- mvg

- lutfalsligur frádráttur fyri mvg 

- mvg-lógin § 5

- skattalógin § 31

Samandráttur:

Sjálvstøðugur vinnurekandi hevði keypt sær bil. Toll- og Skattstova Føroya noktaði útgjald av íløgu-mvg og loyvdi bert partvísan frádrátt fyri bilútreiðslurnar vísandi til, at bilurin ikki var brúktur vinnuliga burturav. Skatta- og avgjaldskærunevndin avgjørdi at staðfesta av​gerð​ina hjá Toll- og Skattstovu Føroya at nokta útgjald av íløgu-mvg og at heimvísa spurn​ing​in um skattligan frádrátt fyri bilútreiðslur til nýggja meting hjá Toll- og Skattstovu Før​oya.

Avgerð

Upplýst er í málinum, at A er sjálvstøðugur vinnurekandi. Málið snýr seg um, um bilur, sum hann hev​ur keypt í 2005, kann góðkennast sum fult vinnuligur. Toll- og Skattstova Føroya hevur góðkent bilin sum 25% vinnuligan við tí avleiðing, at skattligur frádráttur bert verður góðkendur við 25% av bilútreiðslunum, og at útgjald av íløgumvg av bili verður noktað. Toll- og Skattstova Føroya hevur tí hækkað skattskyldugu inntøkuna hjá A fyri 2005 við kr. 78.467 og lækkað keyps-mvgið við kr. 74.861. Kærarin metir hinvegin bilin vera fult vinnuligan og tí við fullum frádrátti fyri bilútreiðslur og afturgjaldi av íløgu-mvg av bilinum.

Toll- og Skattstova Føroya greiðir frá, at vaskivirksemi kærarans verður roknað sum inntøka í sjálvstøðugum virki í 2005 – mett út frá tí, at hann er í uppstartsfasuni av einari vaskifyritøku, sum átekur sær at vaska fyri fyritøkur, privatfólk v.m. Koyring millum heim og arbeiðspláss er vanligt at rokna sum privat koyring. Er talan um t.d. serútgjørdar bilar, tvs. bilar, sum eru serútgjørdir til ávís arbeiði við t.d. amboðum og eykalutum og líknandi, kann koyring millum heim og arbeiðspláss í ávísum førum verða roknað sum vinnulig koyring (víst verður til rundskriv nr. 2 frá 8. november 1993 viðv. ávísum veitingum frá almennum stovnum).

Toll- og Skattstova Føroya metir ikki, at koyring millum heim og arbeiðspláss í hesum føri kann rokn​ast sum 100% vinnulig koyring. Sambært roknskapinum hevur kærarin lítlar og ongar út​reiðslur til vaskiamboð v.m., og gingið verður eisini út frá, at flestu vaskigreiðir, vaskivognar v.m. eru tøk á plássunum, har vaskað verður. Harafturat er ikki talan um serútgjørdan bil, men talan er um bil/jeep, skrásettur sum persónbilur, tvs. við setrum bæði framman og aftan o.l.

Hóast kærarin í summum førum tekur handklæðir, seingjarklæðir o.l. heim við at vaska og møgu​liga eisini hevur ávísar vaskigreiðir við í bilinum, so er ikki mett, at hetta kann góðgera, at øll koyr​ing millum heim og arbeiðspláss í hesum føri verður at rokna sum vinnulig koyring. 

Av tí at koyringin í summum førum møguliga kann roknast sum vinnulig koyring, tí hann hevur so nógv seingjarklæðir o.l. heim við at vaska, ella tørvur er á serligum vaskigreiðum, sum neyðugt er at hava við heiminifrá og annars vísandi til frágreiðingina omanfyri, metir Toll- og Skattstova Føroya, at vinnuliga koyringin kann góðkennast sum 25% av samlaðu koyringini við bilinum.

Viðvíkjandi mvg av bilakeypi sigur Toll- og Skattstova Føroya, at hetta verður bert endurrindað, um bilurin burturav verður nýttur til vinnuligt virksemi. Av tí at Toll- og Skattstova Føroya ikki metir bilin at verða nýttan til 100% vinnuliga nýtslu, hevur kærarin ikki rætt til at fáa mvg fyri keyp av persónbili endurrindað (§ 5 í kunnngerð um lutfalsligan frádráttarrætt fyri meirvirðisgjald og um javnan av inngangandi avgjaldi av íløgugøgnum). Kærarin vísti m.a. á, at hann hevur ikki bara ein, men tveir aðrar persónbilar, sum hann hevur ræðisrætt yvir mest sum alla tíðina. Hví skuldi hann so brúkt sín vinnuliga bil til annað enn vinnuna.

Kærarin spyr, hvør vil koyra við einum bili fullum av posum við skitnum/reinum klæðum, rein​gerð​ings-/sápudunkum, kustum/skrubbum (við eyka longum skafti til at vaska undan loftum við) og dustsúgvara v.m. í bilinum. Hann spyr eisini, um børnini skuldu sitið ímillum alt hetta.

Kærarin vísir á rundskriv nr. 2 frá 8. mars 1993, 9. reglubrot, har tað stendur: Koyring millum heim og arbeiðspláss verður ikki at rokna sum privatkoyring, tá viðkomandi bilur er serútgjørdur til ar​beiði við t.d. amboðum og eykalutum, og arbeiði hvønn dag byrjar hjá einum og endar hjá einum øðrum kunda ella líknandi skiftandi arbeiðsstaði. Hann vísir á, at hetta er akkurát tað, sum hann ger. Hann byrjar arbeiðsdagin á einum arbeiðsplássi og endar á einum heilt øðrum. Tað framgongur ikki av hesum rundskrivi, at bilurin skal hava ”hyllar”, sum Toll- og Skattstova Føroya førir fram. Tað má vera tengt at tí arbeiðinum, sum tú útførir, hvussu tú innrættar bilin. Hvussu skulu dunkar við sápu, lappar, klútar, handkløð v.m. standa á hyllum í einum bili undir transporti? Alt vildi enda á dúrkinum. Tí hevur hann fingið sær eina viðførisboks, sum er aftan í bilinum, har tingini standa trygt undir transporti. Kærarin vísir eisini á, at hann brúkar baksetrini til tey reinu klæðini og blandar ikki skitin klæðir, rein klæðir, vaskiamboð og vaskievnir saman.

Kærarin vísir á, at hann nýtir bilin 100% vinnuliga og mótmælir tí avgerðina hjá Toll- og Skattstovu Føroya bert at góðtaka, at hann verður brúktur 25% vinnuliga.

Avgerðin hjá Skatta- og avgjaldskærunevndini:

Sambært § 5 í kunngerð nr. 35 frá 20. mars 2000 frá Fíggjarmálastýrinum um lutfalsligan frádrátt​ar​rætt fyri meirvirðisgjald og um javnan av inngangandi avgjaldi av íløgugøgnum kann avgjald, ið viðvíkur keypi av persón-, vøru- og lastvognum, har totalvektin ikki fer upp um 3500 kg, ikki rokn​ast við í inngangandi avgjald, uttan so at akførini burturav verða nýtt í sambandi við sølu av vørum og avgjaldsskyldugum tænastum hjá virkinum.

Samanumtikið varð mett, at tá bilurin, talan er um, er ein persónvognur og tí sum útgangsstøði egn​að​ur til privatbrúk, virkið hevur adressu á bústaði kærarans, og bilurin stendur uttanfyri hansara bú​stað, hevur kærarin fullan ræðisrætt yvir bilinum eisini uttan fyri arbeiðstíð. 

Grunsul er tí fyri, at kærarin hevur atgongd til at brúka bilin privat. Í slíkum førum er tað kærarin, sum skal vísa á, at hann ikki brúkar bilin privat. Tað verður ikki mett at vera nógmikið til at lyfta hesa próvbyrðu, at víst verður á, at vaskiútgerð er í bilinum, ella at hann hevur annan bil tøkan.

Skatta- og avgjaldskærunevndin avgjørdi tí at staðfesta avgerðina hjá Toll- og Skattstovu Føroya at nokta útgjald av íløgu-mvg av bilinum. Avgerðin verður grundað við, at skatt​gjald​arin hevur ikki lyft próvbyrðuni fyri, at bilurin burturav verður brúktur vinnuliga.

Viðvíkjandi tí partinum av málinum, sum snýr seg um, at Toll- og Skattstova Føroya bert hevur góðkent skattligan frádrátt fyri part av bilútreiðslunum, viðmerkti Skatta- og avgjaldskærunevndin, at Toll- og Skattstova Føroya hevur góðkent kæraran sum sjálvstøðugan vinnurekandi. Hetta inniber m.a. rætt til frádrátt fyri tær útreiðslur, sum standast av at vinna, reka og halda inntøkuni, jbr. § 31 í skattalógini. 

Toll- og Skattstova Føroya hevur bert góðkent frádrátt fyri 25% av bilútreiðslunum og byggir m.a. hesa meting á, at hon ikki vil góðkenna alla koyring millum heim og arbeiðspláss sum vinnuliga koyring.

Skatta- og avgjaldskærunevndin metti, at frágreiðing kærarans um virksemið vísti, at hann hevur rakstr​arstað við hús, hetta m.a. grundað á, at hann hevur goymslu við hús, vaskar handkløð, seingjar​klæðir v.m. har, skrivar rokningar og annars rekur virksemið hiðani. Kærarin koyrir hiðani út til tey ymsu støðini, sum hann stendur fyri at vaska, við sápu, seingjarklæðum v.m.

Grundað á hetta metti Skatta- og avgjaldskærunevndin, at koyringin millum rakstrarstaðið og tey støðini, sum hann stendur fyri at vaska, átti at metast sum vinnulig koyring, og at metingin av bilútreiðslunum, sum hoyrdu til vinnuvirki, tí mátti metast at vera ov lágt sett.

Skatta- og avgjaldskærunevndin avgjørdi at heimvísa málið til Toll- og Skattstovu Føroya til nýggja meting av bilútreiðslunum. Avgerðin verður grundað við, at Skatta- og avgjalds​kæru​nevndin metir, at koyringin millum bústað/rakstrarstað og tey ymsu støðini, sum kærarin stendur fyri at vaska, eigur at roknast sum vinnulig koyring í hesum føri.
